       ТЭМА, ДАНУТА БІЧЭЛЬ. «ТРЫЯЛЕТ»

Красу, і светласць, і прастор 
Шукаў...

Максім Багдановіч. С. Палуяну

Мэта ўрока: выдзеліць радок у вершы Д. Бічэль, якім выказана ідэя, звярнуць увагу на яго месца ў вершы, падумаць, ці нельга па першым радку трыялета («Лёгкія сняжынкі ў цішы...) меркаваць пра мастацкую своеасаблівасць усяго верша. Звярнуць увагу вучняў на кантрастныя вобразы, якія складаюць аснову кампазіцыі трыялета М. Багдановіча «Калісь глядзеў на сонца я...».
Апераджальныя заданні на выбар вучняў: 
1. Прачытай верш. Якія яго тэма і жанр? Вобраз Зоркі босай выступае тут, на тваю думку, як сімвал, параўнанне ці ўвасабленне?

Зорка босая йшла па зямлі. 
Я хацеў ёй купіць чаравічкі. 
Толькі як згаварыцца, калі 
У яе незямныя прывычкі.

Зорка босая йшла па расе, 
I сляды яе не астывалі, 
I вятры слугавалі красе. 
Халады ад яе адступалі.

Зорка босая йшла нацянькі,
Бо спазніцца баялася дужа. 
Дзе ступала, цвілі васількі, 
Дзе стаяла, ўсміхалася ружа.

Зорка босая йшла ў тумане 
Кладкай зыбкай над хітрай вадою. 
Зорка босая йшла да мяне,
Каб аднойчы назвацца Табою.

Рыгор Барадулін. 3 цыкла «Шчымлівыя рамансы»

2. Прачытай верш і, звярнуўшыся да падручніка (гл. «Лёгкія сняжынкі у цішы...» Д. Бічэль і Слоўнік тэрмінаў), устанаві, якую страфічную форму ён мае.

Юнацтва светлая часіна — 
Расчыненае ў май акно, 
Настрою пудкая расіна. 
Юнацтва светлая часіна — 
3 падманам віравокім дно, 
Не ў зладзе з ветразем стырно
. 
Юнацтва светлая часіна — 
Расчыненае ў май акно.

Рыгор Барадулін
3. Прачытай верш, вызнач яго настрой і падрыхтуй сціслае паведамленне пра такі жанр.

Эпітафія

Тут жыла паэтка — 
голая штыкетка
... 
Суткамі карпела, 
ды пісаць не ўмела... 
Рыфмавала вершы 
пад званы на вежы, 
у шуфлядзе мышкі 
укладалі кніжкі... 
Елі мышкі кніжкі 
без ніякай меры, 
ім балелі кішкі 
ад сухой паперы...

Данута Бічэль

4. Адкажы на другое пытанне да тэмы «Лірычныя жанры» (чаму важна ведаць, да якога з класічных жанраў лірыкі раманс, ода, элегія, паслан-не, эпітафія — адносіцца верш?) і на прыкладзе канкрэтных твораў (або аднаго твора) абгрунтуй неабходнасць быць літаратурна адукаваным чалавекам.

Ход урока

На першым этапе заняткаў абмяркоўваюцца вынікі творчасці васьмікласнікаў і прапануецца выканаць такія тэставыя заданні.

«63. Актаву Анатоля Грачанікава «Свяці, кахан-ня чыстая зара!..» можна назваць гімнам каханню. Якое аўтарскае азначэнне гэтага пачуцця ты лічыш найбольш узвышаным:

а) чыстая зара;

б) чароўная сіла;

в) прарочая сіла?

А якое найбольш падабаецца табе? (Падкрэслі яго.)

65. Выдзелі радкі з верша А. Грачанікава, якія нагадваюць сабой прыказку, і падумай, ці выпадкова стаяць яны ў пачатку, сярэдзіне або ў канцы актавы. Растлумач сваю думку:

а) так, выпадкова;

б) зусім невыпадкова».

Рэкамендуем два варыянты чытацкай і літаратурнай дзейнасці вучняў на другім этапе ўрока.

Першы варыянт будзе складаць чытанне трыялета Д. Бічэль «Лёгкія сняжынкі у цішы...», слова настаўніка, пабудаванае на аснове сціслага аналізу верша ў нашым дапаможніку, выкананне тэставых заданняў № 68-70. Да таго ж па жаданні педагога і ў залежнасці ад літаратурнай падрыхтоўкі вучняў можна даручыць ці ўсяму класу, ці толькі пэўнай групе асоб выканаць творчае заданне на параўнанне трыялетаў М. Багдановіча «Калісь глядзеў на сонца я...» і «С. Палуяну» («Ты быў, як месяц, адзінокі...»). Такая праца дазволіць паглыбіць уяўленні падлеткаў пра трыялет, які можа сустракацца не толькі ў пейзажнай або інтымнай лірыцы, але перадаваць і грамадзянскія пачуцці асобы.

Матэрыял для другога варыянта работы на ўроку змяшчаецца ў рубрыцы «Інфармацыя для настаўніка».

Агульнае дамашняе заданне:

Завучыць на памяць трыялет Д. Бічэль і падрыхтавацца да кантрольнай работы (пісьмовага адказу)
Інфармацыя для настаўніка.

Не меншай папулярнасцю карыстаецца ў паэзіі і трыялет, Але перш чым мы даведаемся аб значэнні гэтага прыгожага слова, давайце памарым пад цудоўную мелодыю П. Чайкоўскага «Зімовыя летуценні» і раскажам пра тое, якія ўяўленні выклікае музыка.

Вучні слухаюць пачатак сімфоніі і разважаюць пра тое, што пад яе лёгка ўяўляюцца светлы і сонечны марозны дзень, таямнічы зімовы лес, дрэвы ў якім нагадваюць казачных герояў у дзівосных бліскучых уборах, і і г. д.

Настаўнік прапануе паслухаць «Трыялет» Д, Бічэль і параўнаць уяўленні, што стварае музыка, з адчуваннямі, якія выклікае верш. Як і музыка, верш Д. Бічэль лёгкі, летуценны. Найлепш перадае яго настрой слова «светла», якое нездарма паўтараецца двойчы: «Светла ў полі, светла на душы». Метафары («лёгкія сняжынкі ў цішы долу апуска-юцца нясмела», «спіць сасна ў бухматым шалашы») ствараюць уражанне спакою, цішыні і дабра, якімі запоўнены Сусвет. Паўтор ключавога слова «светла», а таксама эпітэт «бялютка-бела» ўзмацняюць гэтае адчуванне, робяць зімовы малюнак дакладным і прыгожым.

Вучні выразна прачытаюць верш і вызначаць, што ён адносіцца да пейзажнай лірыкі. Прырода ў ім адухоўлена, нават сняжынкі паводзяць сябе, як людзі, «нясмела» апускаючыся долу. Паэтка падкрэслівае еднасць чалавека і прыроды, а пра лірычную гераіню верша можна сказаць, што яна чалавек багаты душою, летуценны і чуйны да прыгажосці ў прыродзе. Ёй спакойна і добра на сэрцы, гэта і перадаецца праз стан прыроды.

Затым настаўнік зверне ўвагу, што ў невялікім вершы Д. Бічэль некаторыя радкі аднолькавыя. Вучні скажуць, што першы і другі радкі паўтараюцца ў канцы твора, прычым першы яшчэ і супадае з чацвёртым. Такім чынам, адзін радок паўтараец-ца тройчы, што і дало назву вершу. Трыялет (ад іт. слова tгіо — трое) –  від васьмірадковага верша, у якім два першыя і два апошнія, а таксама першы і чацвёрты радкі аднолькавыя. Узнікла гэта форма верша ў XV стагоддзі ў Францыі і папулярная ў сучаснай, у тым ліку беларускай, паэзіі. Радок, які паўтараецца тройчы, - ключавы, важны. Так, Д. Бічэль ён дазваляе стварыць асноўны зрокавы і слыхавы вобразы зімовага дня, перадаць настрой.

Затым вучні прачытаюць у Слоўніку тэрмінаў азначэнне трыялета і правераць, ці адпавядае верш Д. Бічэль патрабаванням да гэтай формы вершаванага твора.

Настаўнік можа прачытаць вучням прыклады трыялетаў («Калісь глядзеў на сонца я...» Максіма Багдановіча).

Затым настаўнік прапануе вучням праслухаць урывак з музычнай п'есы С. Рахманінава «Вясеннія воды» і сказаць, якія веснавыя малюнкі, гукі, уражанні выклікае ва ўяўленні музыка (вясёлае журчанне ручайка, мігценне сонечных зайчыкаў, подых лёгкага ветрыку і галасы птушак). Пасля гэтага настаўнік скажа, што і вучні могуць паспрабаваць свае сілы ў стварэнні прыгожага.

Пастараемся напісаць трыялет, які перадаваў бы захапленне сонечным веснавым днём, радасць абуджэння прыроды, нашы надзеі на лепшае. А першыя радкі няхай гучаць так:

Чыстая, вясёлая вада

3 красавіцкім сонейкам у згодзе...

Далей настаўнік спытае, колькі радкоў у трыя-леце, якія будуць паўтарацца, і запіша на дошцы схему будучага трыялета.

1. Чыстая, вясёлая вада.

2. 3 красавіцкім сонейкам у згодзе.
3. …………
4. Чыстая, вясёлая вада.

7. Чыстая, вясёлая вада.

8. 3 красавіцкім сонейкам у згодзе. 
Настаўнік напомніць вучням пра тое, што радкі ў вершы павінны рыфмавацца, а таксама пра памер, які зададзены першымі радкамі,— харэй.

Творчую работу вучні выканаюць дома, а на наступным уроку параўнаюць свае практыкаванні з трыялетам Сяргея Чыгрына:

Чыстая, вясёлая вада 
3 красавіцкім сонейкам у згодзе. 
Па балоце першы бусел ходзіць — 
Чыстая, вясёлая вада.

Будзе шчасце, кажуць у народзе, 
Буслу кола пакладзі на дах. 
Чыстая, вясёлая вада 
3 красавіцкім сонейкам у згодзе.

Акрамя творчага задання, якое могуць выканаць не ўсе, вучням трэба вывучыць на памяць «Трыялет» Д. Бічэль.

Апераджальнае заданне да ўрока па вывучэнні ліра-эпічных твораў будзе агульным для ўсіх вучняў: прачытаць (або перачытаць) паэму Янкі Купалы «Магіла льва».

� Стырно - руль


�Штыкетнік — вузкія драўляныя планкі, з якіх робяць плот, або плот, агароджа, зробленыя з такіх планак.





